
23. háskólaþing Háskóla Íslands 

 

haldið 3. maí 2019 í Hátíðasal Háskóla Íslands í Aðalbyggingu 

 

Fundartími: Kl. 13.30-16.00 

 
Dagskrá 
Kl. 13.30-13.35 Rektor setur háskólaþing, fer yfir dagskrá og tímaáætlun og gerir grein fyrir fundargögnum. 

Kl. 13.35-13.50 Dagskrárliður 1. Rektor reifar mál sem eru efst á baugi í Háskóla Íslands.  

Kl. 13.50-14.40 Dagskrárliður 2. Skipulags- og samgöngumál Háskóla Íslands.  

 Málsmeðferð:  

a) Inngangur. Hrund Ólöf Andradóttir, prófessor og formaður skipulagsnefndar 

háskólasvæðisins.  

b) Orri Steinarsson, arkitekt og meðeigandi jvantspijker & partners, og Huub Jurlink, forstjóri 

Juurlink [+] Geluk. Hugmyndir um framtíðarskipulag háskólasvæðisins.  

Kl. 14.40-14.55 Kaffihlé.  

Kl. 14.55-16.00 Dagskrárliður 3 (frh.) 

c) Umræður.  

d) Um mögulega framtíðarskipan samgöngu- og bílastæðamála á háskólasvæðinu. Sigríður 

Sigurðardóttir, arkitekt og sviðsstjóri framkvæmda- og tæknisviðs.  

e) Umræður.  

Kl. 16.00 Háskólaþingi slitið.  

 

 

Kl. 13.30-13.35 

Fundarsetning 

 

Rektor setti háskólaþing Háskóla Íslands og bauð þingfulltrúa velkomna til starfa. Háskólaþing 

er haldið í samræmi við lög um opinbera háskóla nr. 85/2008 og var þetta 23. háskólaþing 

Háskóla Íslands. Sérstaklega bauð rektor velkomna þá fulltrúa sem mættir voru í fyrsta sinn á 

þingið, fulltrúa frá samstarfsstofnunum og forseta Stúdentaráðs. 

 

Fundargerð síðasta háskólaþings var send fulltrúum fyrir þingið og bárust engar athugasemdir 

við hana. Þá gerði rektor grein fyrir tímaáætlun og gögnum fundarins og fól Magnúsi Diðriki 

Baldurssyni, skrifstofustjóra rektorsskrifstofu, að vera fundarritari.  

 

Þinginu var streymt á netinu og það tekið upp.  

Kl. 13.35-13.50 

Dagskrárliður 1 

Rektor reifar mál sem eru efst á baugi í Háskóla Íslands 

Kl. 13.50-14.40 

Dagskrárliður 2 

Skipulags- og samgöngumál Háskóla Íslands. 

 

 

Rektor greindi frá því að frá síðasta háskólaþingi hefur skipulagsnefnd háskólasvæðisins unnið 

að gerð draga að nýju heildarskipulagi háskólasvæðisins. Mikið er um að vera á háskólasvæðinu 

og margar stórar byggingarframkvæmdir ýmist í undirbúningi eða hafnar, s.s. Hús íslenskra 

fræða, stúdentagarðar, bygging Alvotech, Gróska, hús fyrir Heilbrigðisvísindasvið í tengslum 

við nýjan Landspítala o.fl. Í öllu þessu skiptir gríðarlega miklu máli að taka ekki aðeins afstöðu 

til einstakra verkefna eða bygginga, heldur að hafa heildstæða sýn – heildarstefnu – sem tekur 

til samgagna, bílastæða, umhverfissjónarmiða og faglegra þarfa.  

 

Í þessari vinnu hefur skipulagsnefndin fengið sér til liðsinnis erlenda sérfræðinga í skipulagi 

háskólasvæða. Þeir hafa á síðustu mánuðum haldið nokkrar vinnustofur með stjórnendum, 

starfsfólki, stúdentum og fulltrúum Reykjavíkur (síðasta vinnustofan fór fram í gær) og munu 

þeir kynna niðurstöður vinnunnar á þessu háskólaþingi. Rétt er að taka fram að hér er ekki verið 

að kynna tilbúið skipulag heldur fyrstu hugmyndir að nýju heildarskipulagi. Þar sem málið 

varðar hagsmuni okkar allra skiptir miklu máli að fram fari opið samtal og að allir geti komið 

sjónarmiðum sínum að. Því er þetta helsta mál á dagskrá þessa háskólaþings.  

 

Rektor gaf Hrund Ólöfu Andradóttur, prófessor og formanni skipulagsnefndar 

háskólasvæðisins, orðið.  

Næstir tóku til máls þeir Orri Steinarsson, arkitekt og meðeigandi jvantspijker & partners, og 

Huub Jurlink, forstjóri Juurlink [+] Geluk.  

Rektor þakkaði framsögumönnum og gaf orðið laust. 

 

Forseti Stúdentaráðs spurði hvað gert væri ráð fyrir stúdentagörðum í nýju skipulagi. 

 

Formaður skipulagsnefndar háskólasvæðisins svaraði því til að gert væri ráð fyrir 

stúdentagörðum á jörðum háskólasvæðisins, í tengslum við aðra íbúabyggð. Með þessu yrði 

skapað sterkara samfélag og grundvöllur fyrir margvíslega þjónustu.  

 

Kjörinn fulltrúi Verkfræði- og náttúruvísindasviðs sagði mikilvægt að byggingar væru 

hannaðar þannig að þær væru sveigjanlegar. Í Raunvísindadeild væri t.d. þörf fyrir 

tilraunaaðstöðu sem geti verið mjög sérhæfð eftir greinum. Þessu þyrfti að halda til haga. 

 

Forseti Heilbrigðisvísindasviðs lagði áherslu á mikilvægi þess að tengja vel saman 

háskólasvæðið á Melunum og byggingar Heilbrigðisvísindasviðs og Landspítalans við 

Hringbraut og víðar.  

 

Varaforseti Stúdentaráðs tók undir með forseta Heilbrigðisvísindasviðs og benti á að í 

fyrirliggjandi hugmyndum að heildarskipulagi væri ekki ljóst hvernig tengt yrði á milli 

háskólasvæðisins á Melunum og aðstöðu Heilbrigðisvísindasviðs. 

 

Orri Steinarsson sagði að Reykjavíkurborg væri að velta fyrir sér undirgöng undir Hringbraut 

sem myndi stórbæta þessa tengingu.  

 

Deildarforseti Lagadeildar þakkaði fyrir frábæra kynningu og spurði hvernig ætti að skilja það 

að samkvæmt fyrirliggjandi skissu að heildarskipulagi væri eins og meiriháttar gögutenging 

ætti að liggja undir Lögberg. 

Orri Steinarsson sagði að ekki væri ætlunin að hrófla við Lögbergi, en það væri verkefni að 

leysa hvernig mætti skapa betri tengingar þar um. 

 

Rektor spurði um stöðu Skeifunnar framan við Aðalbyggingu og hvort hrófla mætti við henni.  

 

Orri Steinarsson sagði að hugmyndin væri að draga Vatnsmýrina inn að Skeifusvæðinu. 

Vatnsmýrin byggi yfir einstöku lífríki og fegurð sem etv. mætti færa nær og nýta betur. Hluti 

af lausninni gæti verið að glæða svæðið lífi með íþróttaaðstöðu eða tjörn. Skipulagshugmyndin 

gerði ráð fyrir belti framan við Aðalbyggingu, en því væri ósvarað hvort hæðarmunurinn í 

landinu yrði notaður fyrir niðurgrafin bílastæði eða ekki.  

 

Rektor spurði um stöðu Suðurgötunnar samkvæmt skipulagshugmyndinni.  

 

Orri Steinarsson sagði að á fundi með fulltrúum Reykjavíkurborgar hefði komið fram að 

hugsanlega myndi leið svokallaðrar borgarlínu liggja eftir Suðurgötu. Þetta myndi gera 

Suðurgötu mjög aðlaðandi, en jafnframt væri mikilvægt að gera breið, örugg og vel upplýst 

gong undir götuna.  

 

Formaður skipulagsnefndar háskólasvæðisins bætti því við að tengingin undir Suðurgötu væri 

ekki aðeins hugsuð sem samgönguleið innan háskólasvæðisins heldur yrði þetta jafnfram 

samgöngubót fyrir alla íbúa Vestubæjar. Þá væri það kostur við þessa samgönguleið að hún 

lægi ekki meðfram stofnbraut.  

 

Kjörinn fulltrúi starfsfóks í stjórnsýslu spurði hvað skipulagshugmyndin gerði ráð fyrir að 

háskólasamfélagið yrði fjölmennt. 

 

Varaforseti Stúdentaráðs spurði hvort til stæði að stækka íþróttahús Háskólans og bæta aðgengi 

að því.  

 

Kjörinn fulltrúi Verkfræði- og náttúruvísindasviðs lagði orð í belg um umræðuna um tengingu 

húsnæðis Heilbrigðisvísindasviðs við háskólasvæðið á Melunum og sagði vandann m.a. felast 

í því hversu sviðið væri dreift. Velti hann því upp hvort hægt væri að leysa þetta eins og á milli 

“terminala” í flugstöðvum.  

 

Fulltrúi stúdenta spurði hvort vaxandi áhersla á bíllausan lífsstíl á háskólasvæðinu myndi koma 

niður á fötluðu fólki.  

 

Annar fulltrúi stúdenta spurði hvort til stæði að setja upp lágvöruverðsverslun á 

háskólasvæðinu.  

 

Deildarforseti Tannlæknadeildar sagði að prófun hefði leitt í ljós að það tæki röskan göngumann 

12 mínútur að ganga á milli Læknagarðs og Háskólatorgs eða 24 mínútur fram og til baka. 

Einnig spurði hann hvað rauða örin á milli háskólasvæðisins og Heilbrigðisvísindasviðs í 

kynningu arkitektanna merkti.  

 

Orri Steinarsson sagði að rauða örin gæfi til kynna tengningu, en eftir væri að útfæra hana. 

Mikilvægt væri að lausnir sem þessar væru aðlaðandi og gönguleiðir meðfram stofbrautum 

væru það ekki. Til greina kæmi að nýta vetnis- eða rafbíla. Þá byði deilihagkerfið upp á mikla 

möguleika til að samnýta samgöngutæki. Sumstaðar erlendis væru notuð smáforrit til að finna 

samgöngutæki og hefði það gefist mjög vel. Oft væri þetta ekki spurning um eina stóra lausn 

heldur blöndu úr nokkrum minni lausnum.  

 

Formaður skipulagsnefndar brást við spurningunni um aðgengi hamlaðra og sagði það vera 

lögboðið og skilgreint í í byggingareglugerðum. 

 

Sviðsstjóri framkvæmda- og tæknisviðs miðlægrar stjórnsýslu sagði að verið væri að taka út 

allar helstu byggingar Háskólans og aðlaga þær að kröfum fatlaðra. 

 

Formaður skipulagsnefndar brást við spurningunni um mögulega stækkun íþróttahúss 

Háskólans og sagði að í skipulagshugmyndinni væri ekki gert ráð fyrir byggingu nýs íþróttahúss 

heldur t.d. að nýta svæði á borð við Skeifuna til íþróttaiðkunar. Um lágvöruverðsverslun sagði 

formaðurinn að mikilvægt væri að slík þjónusta væri á háskólasvæðinu eða í nágrenni við það.  

 

Rektor sagði að markmiðið með vinnunni við mótun nýs heildarskipulags fyrir háskólasvæðið 

væri að gert góðan háskóla betri. Hluti af því væri að tengja meginsvæðið á Melunum vel við 

Heilbrigðisvísindasvið og Menntavísindasvið og að bæta og efla íþróttaaðastöðu. Þakkaði 

rektor þeim Orra Steinarssyni og Hub Jurlink sem og skipulagsefnd háskólasvæðisins fyrir 

þeirra vinnu. Loks ítrekaði rektor að hér hefðu aðeins verið kynntar fyrstu hugmyndir og hvatti 

fólk til að koma áfram sjónarmiðum sínum, hugmyndum og ábendingum á framfæri.  

 

Til máls tóku undir þessum lið, auk rektors og framsögumanna, þau Bjarni Elvar Pjetursson, 

Eiríkur Jónsson, Inga Þórsdóttir, Jóna Þórey Pétursdóttir, Jónína Kárdal, Kolbrún Lára 

Kjartansdóttir, Oddur Ingólfsson, Pétur Geir Steinsson, Sigríður Sigurðardóttir, Sonja Sigríður 

Jónsdóttir 

 

Síðustu framsögu háskólaþingsins flutti Sigríður Sigurðardóttir, sviðsstjóri framkvæmda- og 

tæknisviðs, og fjallaði hún um mögulega framtíðarskipan samgöngu- og bílastæðamála á 

háskólasvæðinu.  

Rektor þakkaði Sigríði fyrir kynninguna og gaf orðið laust.  

 

Fulltrúi stúdenta spurði hvernig farið yrði með fjarnema ef strætópassi yrði innifalinn í 

skrásetningargjaldi.  

 

Sigríður Sigurðardóttir svaraði því til að ekki væri búið að svara öllum spurningum varðandi 

útfærslur en málefni fjarnema yrðu skoðuð sérstaklega. 

 

Forseti Heilbrigðisvísindasviðs sagði það vera mikilvægt varðandi bílumferð og bílastæði að 

huga að sérþörfum fólks með smábörn og þeirra sem eiga við fötlun að stríða. Þá gerði forsetinn 

að umtalsefni loftlagsmálin almennt og sagði að fæðukerfi heimsins standi undir 25% af losun 

gróðurhúsalofttegunda. Með því að breyta um fæðuvenjur mætti lækka þetta hlutfall um 

helming. Á Íslandi losaði sauðfé mikið af gróðurhúsalofttegundum, einnig vegna ógirtra 

beitarlanda á viðkvæmum svæðum og nærtækt væri að spyrja við kaup á lambakjöti hvort það 

væri alið innan girðingar. 

 

Forseti Stúdentaráðs sagði að bílastæðamál væru mikið hitamál fyrir nemendur. Í kynningu 

sviðsstjóra framkvæmda- og tæknisviðs hefði komið fram að útfærsla bílastæðamála fyrir 

starfsmenn væri í stórum dráttum útfærð, en svo virtist ekki sem gert væri ráð fyrir að nemendur 

gætu keypt bílastæðakort.  

 

Sigríður Sigurðardóttir ítrekaði að enn ætti eftir að ganga frá mörgum lausum endum og 

ótímabært væri að ræða útfærslu einstakra atriða.  

 

Fulltrúi stúdenta í háskólaráði sagðist fagna þeim mjög svo framsýnu hugmyndum um 

bílastæðamál sem kynntar voru á þinginu, ekki síst þeirri hugmynd að strætókort fylgdi með 

skrásetningargjaldi. 

 

Deildarforseti Umhverfis- og byggingarverkfræðideildar sagði að í öllum spám og áætlunum 

um framtíð umferðar væri gert ráð fyrir áframhaldandi gríðarlegum vexti umferðar. Engu að 

síður lægi fyrir að fæðingartíðni á Vesturlöndum færi hríðlækkandi. Börnin sem fæðast í ár yrðu 

háskólanemar eftir 20 ár, en ekki væru þetta tvöfaldir árgangar. 

 

Sigríður Sigurðardóttir sagði að í umræðunni um umferðar- og bílastæðamál þyrfti að hafa 

hugfast að málið snerti ekki aðeins Háskóla Íslands heldur þyrfti einnig að hafa í huga að gert 

er ráð fyrir fjölgun samgönguferða vegna þátta á borð við nýja Skerjafjarðarbyggð, nýjan 

Landspítala, flutning Menntavísindasviðs o.fl. 

Fulltrúi stúdenta sagði að Reykjavík hefði byggst upp í kringum bíla og væri það fagnaðarefni 

að sú hugsun væri loks að breytast. Einnig sagði hún hugmyndina um samgöngukort vera mjög 

spennandi. 

 

Fleiri tóku ekki til máls. Að umræðu lokinni bar rektor upp svohljóðandi tillögu að ályktun: 

 

“Á háskólaþingi 3. maí 2019 var fjallað um framtíðarskipan samgöngu- og bílastæðamála á 

háskólasvæðinu. Háskólaþing leggur til að rektor hafi frumkvæði að því að skipa starfshóp sem 

undirbúi tillögur um framtíðarskipan bílastæðamála, þ.m.t. um mögulega gjaldtöku. 

Starfshópurinn verði skipaður fulltrúum starfsfólks og stúdenta og hann hafi samráð við aðila 

Vatnsmýrarhóps um bættar samgöngur til að tryggja samræmdar aðgerðir. Starfshópurinn skili 

tillögum sínum fyrir lok ársins 2019.”  

 

Rektor gaf orðið laust um tillöguna.  

 

Forseti Stúdentaráðs spurði hvort ályktunin takmarkaðist við bílastæðamál. Rektor svaraði 

játandi og sagði að um væri að ræða afmarkað verkefni sem unnt væri að ganga í strax.  

 

Fleiri tóku ekki til máls og bar rektor tillöguna undir atkvæði.  

 

- Samþykkt samhljóða.  

 

Til máls tóku undir þessum lið, auk rektors og framsögumanns, þau Benedikt Traustason, 

Guðmundur Freyr Úlfarsson, Elísabet Brynjarsdóttir, Inga Þórsdóttir, Jóna Þorey Pétursdóttir, 

Kolbrún Lára Kjartansdóttir 

 

Að lokum þakkaði rektor framsögumönnum fyrir erindin og þingfulltrúum fyrir málefnar og 

góðar umræður og bauð þeim að þiggja léttar veitingar .  

 

 

Útsend gögn og gögn sem lögð voru fram á 23. háskólaþingi 3. maí 2019: 
 

1. Dagskrá og tímaáætlun þingsins. 

2. Fundargerð 22. háskólaþings 7. nóvember 2018. 

3. Listi yfir fulltrúa á háskólaþingi. 

 


